

drög/300309

REGLUGERÐ
um merkingu og aðrar öryggisráðstafanir vegna framkvæmda á og við veg.
1. gr.
Markmið.

Markmið reglugerðarinnar er að tryggja öryggi starfsmanna og vegfarenda og koma í veg fyrir líkams- og heilsutjón, þegar unnið er að framkvæmdum á og við veg. Ennfremur að stuðla að því að hætta á eignatjóni og umhverfisspjöllum, svo og að truflun á umferð verði sem minnst við slíkar framkvæmdir. 
2. gr.
Gildissvið.
Reglugerð þessi gildir um vinnusvæði á eða við veg þegar framkvæmdir geta valdið tímabundinni röskun og hættu á því svæði sem unnið er á. Reglugerðin gildir einnig, eftir því sem við á, um vegaskemmdir.

Um öryggi á vinnusvæðum skv. 1. mgr. gilda, auk ákvæða umferðarlaga og vegalaga, ákvæði skipulags- og byggingarlaga og reglugerða sem settar eru samkvæmt þeim, ákvæði lögreglusamþykkta eða reglugerðar um lögreglusamþykktir og ákvæði laga um aðbúnað, hollustuhætti og öryggi á vinnustöðum ásamt reglum settum á grundvelli þeirra.

3. gr.                                                                                                                                           Ábyrgð veghaldara.   
Veghaldari ber ábyrgð á veghaldi vegar og öllum þeim vegmerkingum og útbúnaði sem er til staðar í því vegakerfi sem hann hefur umsjón með og rekur. Hann getur stjórnað umferð þar sem unnið er við eða á veg, eftir því sem nauðsynlegt er og þar á meðal beint henni fram hjá vinnusvæði.


Veghaldari skal svo fljótt sem við verður komið eftir að hann hefur fengið vitneskju um skemmdir á vegi, sem hættulegar eru umferð, láta gera við þær eða merkja hina hættulegu staði þar til viðgerð hefur farið fram og skulu merkingar vera í samræmi við ákvæði umferðarlaga.

Veghaldari ber ábyrgð á að íbúum og þeim sem hafa starfsstöð eða athafnasvæði nálægt vinnusvæði sé tilkynnt um umferðartafir, sem ætla má að verði vegna framkvæmda, og um fyrirhugaða takmörkun á umferð. 
4. gr.
Öryggisáætlun.
Áður en framkvæmdir hefjast á og við veg skal verktaki gera ítarlega öryggisáætlun þar sem lýst er nauðsynlegum öryggisráðstöfunum vegna framkvæmdanna. Þar komi ma. fram hvernig afmarka skuli vinnusvæði, hvernig merkingum á og við svæðið skuli háttað og hvort og hvernig skipuleggja skuli hjáleiðir. Ennfremur skal í öryggisáætlun koma fram hvernig kynningu og auglýsingu vegna lokunar vegar verður háttað, vegfarendum til viðvörunar. 
Öryggisáætlun skal bera undir veghaldara til samþykkis og skal samþykkt eintak öryggisáætlunar vera tiltækt á vinnusvæði og hjá lögreglu í viðkomandi lögsagnarumdæmi. 
Veghaldari getur ákveðið að hann, í stað verktaka, geri öryggisáætlun. Skal hann tilkynna verktaka um þá ákvörðun.
Sé verktaki jafnframt veghaldari við verkið, gildir 1. mgr. um hann eftir því sem við á.

5. gr.

Eftirlitsmaður.
Í öryggisáætlun fyrir hvert vinnusvæði skal tilgreindur sérstakur eftirlitsmaður sem skal sjá um að allar öryggisráðstafanir á og við veg séu í samræmi við öryggisáætlun. Veghaldari ákveður hverju sinni hvort hann eða verktaki tilnefnir eftirlitsmanninn. 

Eftirlitsmaðurinn skal vera tiltækur hvenær sem er meðan á verki stendur og skal hann sinna ábendingum veghaldara, lögreglu eða annarra sem fara með eftirlit með vinnusvæði, varðandi hættu vegna verksins með tilliti til umferðar og öryggis starfsmanna. Í forföllum eftirlitsmanns skal varamaður koma í hans stað. Nafn eftirlitsmanns og varamanns ásamt símanúmeri skal koma fram á upplýsingatöflu við vinnusvæði ef þörf krefur.
6. gr.

Merking.
Þar sem framkvæmdir fara fram á og við veg þannig að truflun eða hætta getur stafað af, er þeim, sem stjórnar verki skylt að sjá um að staðurinn sé merktur á fullnægjandi hátt frá upphafi verks.

Umferðarmerki vera að öllu leyti í samræmi við reglugerð um umferðarmerki og notkun þess.  Því skal þannig komið fyrir að það séu stöðugt, vel sýnilegt og ekki hættulegt fyrir starfsmenn eða vegfarendur. Umferðarmerki skal ávallt haldið hreinu. 

Umferðarmerki, þ.m.t. merking á yfirborði vegar, sem fyrir eru á vegsvæði þegar verk hefst, skal fjarlægja eða hylja með yfirbreiðslum eða með öðrum hætti ef notkun þess á ekki við á verktímanum eða það gefur villandi upplýsingar um ástand vegar og umferð um hann. 
Við merkingu vegna framkvæmda skal taka sérstakt tillit til varna og útbúnaðar fyrir fatlaða og óvarða vegfarendur.
7. gr.
Stöðvun verks.
Lögregla eða veghaldari geta stöðvað verk, teljist það nauðsynlegt vegna hættu fyrir vegfarendur eða þá sem vinna á vinnusvæði. Sama á við ef samþykkt öryggisáætlun liggur ekki fyrir við upphaf verks eða henni hefur ekki fylgt eftir.
8.  gr.

Umferðartafir.

Þegar veghaldari telur að lokun vegar tímabundið geti valdið verulegum umferðartöfum skal setja upp bráðabirgðatöflu eða hjáleiðarmerki þar sem fram kemur um hvaða veg (vegnúmer) sé að ræða, hve langt sé að vinnusvæðinu og hvaða leið sé heppilegast að velja í staðinn.
9. gr.
Hlé gert á verki.

Verði hlé á verki skal fjarlægja merki sem ekki gilda á meðan. Þó er heimilt, sé vinna hafin á ný innan viku, að hylja merki með yfirbreiðslu. Ekki nægir að leggja merki út af eða snúa því. 

10. gr.
Verklok.

Þegar verki er lokið og öllum takmörkunum á umferð um veg aflétt, skal fjarlægja öll umferðarmerki sem sett voru upp vegna verksins. Sama gildir um aðra merkingu, s.s. yfirborðsmerkingu. Koma skal merkingu í fyrra horf nema veghaldari eða lögregla ákveði annað. 
11. gr.

               Verklagsreglur.
Vegagerðinni er heimilt að gefa út verklagsreglur vegna vinnu á og við veg þar sem fram koma helstu atriði sem lögð skulu til grundvallar við gerð öryggisáætlunar.
Í verklagsreglum komi fram starfslýsing og reglur um þjálfun þeirra sem sinna merkingum og eftirliti á vinnusvæði vegna framkvæmda á og við veg.

Verklagsreglurnar skulu vera aðgengilegar á heimasíðu Vegagerðarinnar.
                                                                   12. gr.
Refsiákvæði.

Brot á reglugerð þessari varða refsingu samkvæmt XIV. kafla umferðarlaga nr. 50/1987 og 59. gr. vegalaga nr. 80/2007.
14. gr.

Gildisákvæði.

Reglugerð þessi, sem er sett samkvæmt 77., 79., 80. og 84. gr. umferðarlaga nr. 50/1987 og 43. og 58. gr. vegalaga nr. 80/2007 öðlast þegar gildi. 

Samgönguráðuneytinu, xx. apríl 2009.
Greinargerð.
Frá því á haustmánuðum 2007 hefur faghópur skoðað settar reglur um merkingu og aðrar öryggisráðstafanir vegna vinnu á vegi og við veg.

Í hópnum voru:

Björn Ólafsson , forstöðumaður hjá Vegagerðinni

Egill Bjarnason, yfirlögregluþjónn hjá Lögreglustjóranum á höfuðborgarsvæðinu

Eiríkur Hreinn Helgason, yfirlögregluþjónn hjá Lögregluskóla ríkisins

Hólmsteinn Gauti Sigurðson, deildarlögfræðingur hjá Lögreglustjóranum á höfuðborgar-svæðinu

Páll Winkel aðstoðarríkislögreglustjóri

Stefán Erlendsson, forstöðumaður hjá Vegagerðinni

og William Thomas Möller, framkvæmdastjóri hjá Umferðarstofu.

Páll Winkel hvarf úr hópnum þegar hann fór til annarra starfa.

Faghópurinn hélt 5-6 fundi, ræddi málið og gerði drög að reglugerð.

Höfð voru samráð við Hrólf Jónsson, framkvæmdastjóra á framkvæmda og eignasviði Reykjavíkurborgar, og drögin hafa verið kynnt innan lögreglunnar og hjá Vegagerðinni.

Reglur sem varða öryggisráðstafanir vegna vinnu á vegi og við veg.
Reglur sem varða öryggisráðstafanir vegna vinnu á vegi og við veg er víða að finna, svo sem í umferðarlögum, reglugerð um umferðarmerki og notkun þeirra og í lögreglusamþykktum.

Hvað skortir í reglunum.

Faghópurinn er sammála um að reglur skorti um skyldu til að gera öryggisráðstafanir varðandi merkingar o.fl. við verk á vinnusvæði á vegi eða við veg til að tryggja öryggi vegfarenda og starfsmanna, draga úr truflun á umferð og tryggja greiða umferð. Þetta gildir ekki síst þegar breyting verður á verki og aðlaga þarf merkingar breytingunum. Slíkar reglur er heppilegt að setja í reglugerð. 

Nánar tiltekið er gert ráð fyrir að, þegar verk er unnið er á vegi eða við veg, skuli liggja fyrir sérstök öryggisáætlun þar sem lýst sé nauðsynlegum ráðstöfunum, þ.á.m. hvernig skuli afmarka vinnusvæði, hvernig merkingum á og við svæðið skuli háttað og hvort og þá hvernig, skuli skipuleggja hjáleiðir. Einnig þurfi í öryggisáætlun að koma fram hvernig lokun vegar skuli kynnt og auglýst vegfarendum til viðvörunar.

Jafnframt er mikilvægt að í öryggisáætlun fyrir hvert vinnusvæði sé tilgreindur sérstakur eftirlitsmaður sem sjái um og beri ábyrgð á að allar öryggisráðstafanir á og við vinnusvæði séu í samræmi við öryggisáætlun. 

Af þessum atriðum mótast einkum drögin að nýrri reglugerð og hefur í því sambandi verið höfð hliðsjón af norskum reglum [Kapittel 14 i forskrift om offentlige trafikkskilt, vegoppmerking, trafikklyssignaler og anvisinger (skiltforskriften)]. Einnig var höfð hliðsjón af í bæklingi sem lögreglan, Reykjavíkurborg og Vegagerðin hafa gefið út og fyrir liggur, í 4. útgáfu frá 1. apríl 2004.

Um efni draganna.
1.-3. gr. draganna eru nýmæli. Efni 5.- 8. gr. draganna og viðauka mótast af 1. gr. fyrrnefndum bæklingi lögreglunnar, Reykjavíkurborgar og Vegagerðarinnar. 

Þegar unnið er á vegi eða við veg reynir annars vegar í umferðaröryggissjónarmið og hins vegar á vinnuverndarsjónarmið. Auk þess reynir á margvísleg lagafyrirmæli þegar umferðarmannvirkjum er raskað, m.a. ákvæði í umferðarlögum og reglum settum samkvæmt þeim, ákvæði  í skipulags- og byggingarlögum og reglum settum samkvæmt þeim, ákvæði í lögreglusamþykktum og ákvæði í lögum um aðbúnað, hollustuhætti og öryggi á vinnustöðum og reglum settum samkvæmt þeim.
Markmið og gildissvið, sbr. 1. og 2. gr.

Sett er fram markmið og afmarkað gildissvið reglugerðarinnar.

Öryggisáætlun, sbr. 3. gr.
Í 3. gr. er gert ráð fyrir að á hverju vinnusvæði gildi sérstök öryggisáætlun sem ætlað er að tryggja öryggi vegfarenda og starfsmanna á vinnusvæði og að því að draga úr truflun á umferð. Öryggisáætlun verði að vera samþykkt af veghaldara og hafa verið kynnt lögreglu. Samkvæmt vegalögum er Vegagerðin veghaldari þjóðvega og sveitarfélög veghaldarar sveitarfélagsvega. 

Veghaldari getur ákveðið að hann, í stað verktaka, geri öryggisáætlun. Skal hann tilkynna verktaka um þá ákvörðun.

Það skiptir miklu máli að öryggisáætlun sé vel úr garði gerð og eftir henni farið. Er gert ráð fyrir að veghaldarar setji verklagsreglur og geri gátlista varðandi efni hennar. Fyrir liggur að Vegagerðin hefur í samvinnu við Reykjavíkurborg samið slíkar reglur. 

Til þess að árangur náist með öryggisáætlun er gert ráð fyrir sérstökum eftirlitsmanni sem sjái um og beri ábyrgð á að allar öryggisráðstafanir á og við vinnusvæði séu í samræmi við öryggisáætlun. Hann skuli vera tiltækur hvenær sem er meðan á verki stendur og skuli hann sinna ábendingum veghaldara, lögreglu eða annarra sem fara með eftirlit a vinnusvæði, með tilliti öryggis vegfarenda og starfsmanna svo og með tilliti til þess að umferðar sé greið.

Stöðvun verks, sbr.4. gr.
Það er að sjálfsögðu mikilvægt að ekki verði töf á verki en jafnframt er mikilvægt að öryggis sé gætt. Þess vegna er í 3. gr. draganna kveðið á um að lögreglan eða veghaldari geti stöðvað verk, liggi öryggisáætlun ekki fyrir eða það er talið nauðsynlegt vegna hættu fyrir vegfarendur eða þá sem vinna á vinnusvæði. Leggja verður áherslu á að meðalhófs sé gætt þegar heimild til stöðvunar verks er notuð.

Umferðarmerki og önnur merking, sbr.5. gr.
Það er nýmæli að veghaldari getur ákveðið að sá sem merkir, hannar verk með tilliti til merkingar, eða hefur eftirlit með hvernig merkt er, skal fullnægja tilteknum hæfnisskilyrðum.

Umferðartafir, sbr. 6. gr.

Ákvæðin eru um ráðstafanir sem skylt skal að gera þegar veghaldari telur að lokun vegar tímabundið geti valdið verulegum umferðartöfum

Hlé gert á verki, sbr. 7. gr.
Ákvæði eru um að fjarlægja skuli merki semekki gilda meðan hlé er á verki.

Verklok, sbr. 8. gr.

Ákvæði eru um að allt skuli fært í fyrra horf að verki loknu.

